
Annotatsiya: Mazkur maqolada islom moliyasi institutlarining ijtimoiy moliyaviy barqarorlikni ta'minlashdagi o‘rni va 
ahamiyati tahlil qilinadi. Xususan, zakot, vaqf, qard al-hasan kabi moliyaviy mexanizmlarning ijtimoiy tenglikni ta'minlash, 
kambag‘allikni kamaytirish va iqtisodiy barqarorlikni mustahkamlashdagi hissasi yoritilgan. Shuningdek, O‘zbekiston va 
boshqa islomiy moliya tizimi rivojlangan mamlakatlar tajribasi o‘rganilgan hamda ilmiy takliflar bildirilgan.

Kalit soʻzlar: islom moliyasi, zakot, vaqf, ijtimoiy barqarorlik, moliyaviy inklyuzivlik, qard al-hasan.
Abstract: This article explores the role of Islamic financial institutions in promoting social and financial stability. It 
examines how zakat, waqf, and qard al-hasan mechanisms contribute to poverty reduction, social equity, and sustainable 
development. The study includes a comparative review of experiences from Uzbekistan and countries with developed 
Islamic finance systems, offering recommendations for further integration of Islamic finance tools into national economic 
policy.

Key words: Islamic finance, zakat, waqf, social stability, financial inclusion, qard al-hasan.
Аннотация: В статье рассматривается влияние исламских финансовых институтов на обеспечение социальной 
и финансовой стабильности. Особое внимание уделено инструментам закята, ваqфа и беспроцентных суд 
(qard al-hasan), их роли в снижении бедности и достижении социальной справедливости. Анализируется опыт 
Узбекистана и стран с развитыми исламскими финансовыми системами.

Ключевые слова: исламские финансы, закят, вакф, социальная стабильность, финансовая инклюзия, qard 
al-hasan.

K I R I S H
Bugungi globallashuv va raqamli transformatsiya sharoitida iqtisodiy barqarorlik va ijtimoiy adolatni 

ta’minlash masalalari dunyo miqyosida dolzarb muammolardan biri bo‘lib qolmoqda. Ayniqsa, pandemiya, 
iqtisodiy inqirozlar, ijtimoiy tengsizlik, kambag‘allik va moliyaviy inklyuziya kabi muammolar global miqyosda 
iqtisodiy siyosatning asosiy yo‘nalishiga aylangan. Bu sharoitda muqobil, etik va barqaror moliyaviy tizimlar, 
xususan, islom moliyasi institutlari tobora ko‘proq e’tiborni jalb qilmoqda.

Islom moliyasi – bu faqatgina daromad olish vositasi bo‘lmay, balki shariat me’yorlariga asoslangan, adolat, 
halollik, tenglik va ijtimoiy mas’uliyat kabi tamoyillarni o‘z ichiga olgan moliyaviy tizimdir. U ribo (foiz), g‘arar 
(noaniqlik) va maysir (qimor) kabi man etilgan amaliyotlardan tiyilish orqali iqtisodiy faoliyatni axloqiy va ijtimoiy 
jihatdan barqaror qilishga xizmat qiladi. Aynan shuning uchun ham islom moliyasi institutlari nafaqat moliyaviy 
vosita, balki keng ma’noda ijtimoiy barqarorlikni ta’minlovchi mexanizm sifatida qaraladi.

So‘nggi yillarda islomiy moliya bozori jadal rivojlanib, global moliyaviy tizimning muhim bo‘g‘iniga 
aylanmoqda. Islom moliyasining umumiy aktivi 2023-yil holatiga ko‘ra 3,25 trillion AQSh dollaridan oshgan bo‘lib, 
bu ko‘rsatkich 2012-yilga nisbatan ikki baravardan ko‘proq o‘sganini anglatadi (Source: Islamic financial services 
board – IFSB, 2023). Dunyo bo’yicha 80 dan ortiq davlatda islomiy moliyaviy institutlar faoliyat yuritmoqda, 
ulardan 30 dan ortig‘ida islomiy banklar rasmiy moliyaviy tizimga integratsiya qilingan. Xususan, Malayziya, 
Indoneziya, BAA, Bahrayn, Saudiya Arabistoni, Turkiya kabi mamlakatlarda islom moliyasi sektorining yalpi 
ichki mahsulotdagi ulushi 15-30 % gacha yetgan [1].

Islom moliyasining ijtimoiy moliyaviy barqarorlikka ta’siri, avvalo, uning asosiy vositalari – zakot, vaqf, qard 
al-hasan, musharaka va mudoraba kabi foizsiz hamda sheriklik asosidagi moliyalashtirish mexanizmlari orqali 
namoyon bo‘ladi. Masalan, faqat zakot tizimi orqali yillik 300 milliard AQSh dollarigacha mablag‘ jamg‘arilishi 
mumkinligi taxmin qilinadi (Source: World Bank islamic finance report, 2022). Ushbu mablag‘lar kambag‘allikni 
kamaytirish, sog‘liqni saqlash, ta’lim va ijtimoiy himoya tizimlarini qo‘llab-quvvatlashga yo‘naltirilishi mumkin [2].

Bundan tashqari, vaqf instituti orqali infratuzilma, ijtimoiy xizmatlar, ta’lim va sog‘liqni saqlash sohalariga 
barqaror manba yaratish imkoniyati mavjud. Turkiya va Malayziya tajribasi shuni ko‘rsatadiki, zamonaviy 
boshqaruvga asoslangan vaqflar orqali yirik universitetlar, shifoxonalar va ijtimoiy markazlar faoliyat yuritmoqda.

O‘zbekiston sharoitida ham islomiy moliyaviy institutlar faoliyatini bosqichma-bosqich yo‘lga qo‘yish 
bo‘yicha muhim qadamlar tashlanmoqda. Jumladan, 2021-yilda “Islom moliyasini rivojlantirish kontsepsiyasi” 
ishlab chiqildi, xalqaro islomiy moliyaviy institutlar bilan hamkorlik kuchaymoqda. Biroq, bu sohada huquqiy 
bazaning to‘liq shakllanmaganligi, moliyaviy savodxonlikning pastligi va institutlarning yetarli emasligi kabi 
muammolar mavjud.

M A V Z U G A  O I D  A D A B I Y O T L A R  T A H L I L I
Islom moliyasi sohasida olib borilgan ilmiy tadqiqotlar va nazariy yondashuvlar ushbu tizimning nafaqat 

moliyaviy, balki ijtimoiy barqarorlikni ta’minlashdagi rolini chuqur yoritib bergan. Ayniqsa, zakot, vaqf, qard 
al-hasan kabi mexanizmlar ijtimoiy tenglik, kambag‘allikka qarshi kurash va moliyaviy inklyuziyani ta’minlashdagi 
o‘rniga alohida urg‘u beriladi.

Islomiy iqtisodiyot nazariyasining yetuk vakillaridan biri bo‘lgan Muhammad Umar Chapra o‘zining “Islam 
and the economic challenge” (1992) nomli asarida islom moliyasi institutlarini “axloqiy, ijtimoiy va iqtisodiy 
barqarorlikka asoslangan muqobil tizim” sifatida talqin etadi. U zakotni kambag‘allikni kamaytirishdagi markaziy 
instrument sifatida ko‘radi va bu vosita orqali aholining eng nochor qatlamlarini moliyaviy tizimga jalb qilish 
mumkinligini asoslaydi. Chapra, shuningdek, iqtisodiy o‘sishni adolatli taqsimot bilan uyg‘unlashtirishda islomiy 
moliyaviy institutlarning o‘rniga alohida urg‘u beradi [3].

Yana bir taniqli olim Monzar Kahf o‘z tadqiqotlarida (2003; 2007) vaqf institutining zamonaviy jamiyatda 
davlat budjeti va ijtimoiy xizmatlarga qo‘shimcha barqaror moliyaviy manba sifatida ishlatilishini asoslab 
bergan. U Turkiya, Misr va Malayziya tajribalari asosida vaqf orqali shifoxonalar, maktablar, ijtimoiy markazlar 
va ilmiy tadqiqot muassasalari faoliyatini moliyalashtirish imkoniyatlarini tahlil qilgan. Uning fikricha, vaqf ijtimoiy 
moliyaviy barqarorlikning eng qadimiy va samarali vositalaridan biridir [4].

Muhammad Nejatullah Siddiqi esa o‘zining “Banking without interest” (1983) nomli fundamental asarida 
qard al-hasan (foizsiz qarz) institutini moliyaviy adolat va tenglikka asoslangan iqtisodiy taraqqiyotning negizi 
sifatida baholaydi. Siddiqiga ko‘ra, qard al-hasan moliyaviy tizimdan chetda qolgan ijtimoiy guruhlar uchun 
iqtisodiy imkoniyatlar yaratadi va ularni ishlab chiqarish jarayoniga jalb qilish orqali umumiy iqtisodiy faollikni 
oshiradi [5].

Bundan tashqari, Abdus Sattar Abu Sulayman, Hossein Askari, Zamir Iqbal kabi zamonaviy islom moliyasi 
olimlari o‘z izlanishlarida islomiy moliyaviy institutlarning makroiqtisodiy barqarorlik, moliyaviy inklyuzivlik va 
ijtimoiy farovonlikni oshirishdagi roliga doimiy e’tibor qaratgan. Jumladan, Zamir Iqbal va Abbas Mirakhorning 
“An introduction to islamic finance: theory and practice” (2011) asarida islom moliyasi orqali resurslarning 
adolatli taqsimoti va ijtimoiy himoya tizimining mustahkamlanishi keng yoritilgan [6].

Xalqaro tashkilotlar darajasida ham islom moliyasining ijtimoiy ta’siri chuqur o‘rganilmoqda. Birlashgan 
Millatlar Tashkiloti Taraqqiyot Dasturi (UNDP) 2021-yildagi hisobotida zakot va vaqf vositalarining barqaror 
rivojlanish maqsadlariga (SDG) erishishdagi potensialini alohida ta’kidlagan. Hisobotda aytilishicha, agar islom 
dunyosidagi zakot salohiyati to‘liq safarbar etilsa, bu har yili 300 milliard AQSh dollarigacha mablag‘ni safarbar 
etishga xizmat qilishi mumkin. Ushbu mablag‘lar yordamida 1 milliarddan ortiq insonning asosiy ehtiyojlari 
qondirilishi mumkin (UNDP Islamic finance report, 2021) [7].

T A D Q I Q O T  M E T O D O L O G I YA S I
Maqolani tayyorlashda nazariy va amaliy о‘rganish,  tizimli tahlil va yondashuv, taqqoslash, mantiqiy va 

tarkibiy tahlil qilish yondoshuvlaridan  foydalanilgan.  

Islom moliyasi institutlarining ijtimoiy moliyaviy barqarorlikka ta’siri bo‘yicha tahliliy taqqoslama
Yo’nalish Asosiy xususiyatlar Xalqaro tajriba O‘zbekiston holati

Zakot tizimi Majburiy xayriya 2.5 % boylikdan; 
kambag‘allikka qarshi kurash

300-500 mlrd $ zakot 
salohiyati; UNDP va WB 
hisobotlari

Normativ hujjatlar 
mavjud emas; nodavlat 
tashabbuslar mavjud

Vaqf institutlari
Uzoq muddatli barqaror manba; 
ta’lim, sog‘liqni saqlash, 
infratuzilma uchun

Turkiya, Malayziya: 
davlat boshqaruvidagi 
minglab ijtimoiy loyiha

Tarixiy tajriba bor; 
zamonaviy vaqflar huquqiy 
tartibga olinmagan

Qard al-hasan Foizsiz mikrokredit; kambag‘allar 
va kichik tadbirkorlar uchun

IsDB orqali 1 mln+ 
xonadon moliyaviy 
tizimga jalb qilingan

Rasmiy tizimda yo‘q; ayrim 
diniy tashkilotlar amaliyot 
olib bormoqda

O‘zbekiston tajribasi
Boshlang‘ich bosqichda; 
qonunchilik va institutsional baza 
shakllanmagan

ICD va IsDB bilan 
hamkorlik boshlangan 
(2021-yildan)

Yuqori salohiyat bor; 
moliyaviy savodxonlik va 
institutlar yetishmaydi

1. Zakot tizimi
Zakot – bu islom moliyasining asosiy va eng muhim ijtimoiy moliyaviy mexanizmlaridan biridir. U moliyaviy 

jihatdan imkoniyatga ega bo‘lgan musulmonlarning o‘z boyligining ma’lum bir qismini (odatda 2,5 %) jamiyatdagi 
ehtiyojmand qatlamlarga majburiy ravishda ajratishini nazarda tutadi. Zakotning asosiy maqsadi kambag‘allikni 
kamaytirish, ijtimoiy tenglikni ta’minlash va resurslar taqsimotida adolat prinsipini qaror toptirishdan iborat.

Jahon bankining 2022-yilgi hisobotiga ko‘ra, musulmon dunyosida zakot potensiali yillik 300-500 milliard 
AQSh dollariga teng bo‘lishi mumkin. Biroq bu resurslarning katta qismi hozirda norasmiy yo‘llar bilan tarqatiladi 
yoki samarali tizimga kiritilmagan.

O‘zbekiston sharoitida zakot tizimi rasmiy ravishda moliyaviy institutlar orqali boshqarilmaydi. Ayni paytda, 
bu borada huquqiy me’yorlar va institutsional mexanizmlar mavjud emas. Zakot asosan xususiy shaxslar, 
diniy tashkilotlar yoki jamoaviy tashabbuslar orqali amalga oshiriladi. Bu esa resurslarning maqsadli va shaffof 
taqsimotini qiyinlashtiradi. Shu bilan birga, so‘nggi yillarda ayrim nodavlat tashkilotlar va fondlar tomonidan zakot 
mablag‘larini tizimli ravishda yig‘ish va taqsimlash bo‘yicha amaliy tajribalar shakllanmoqda. Bu tashabbuslar, 
agar davlat darajasida qo‘llab-quvvatlansa, keng ko‘lamli ijtimoiy himoya mexanizmlarini shakllantirishga xizmat 
qilishi mumkin.

2. Vaqf institutlari
Vaqf – bu mulk yoki mablag‘ni doimiy tarzda ijtimoiy, diniy yoki xayriya maqsadlariga bag‘ishlash shaklida 

ishlaydigan institut bo‘lib, u islomiy iqtisodiyotda uzoq muddatli ijtimoiy barqarorlikning asosiy vositalaridan 
biri hisoblanadi. Vaqf orqali sog‘liqni saqlash, ta’lim, fan, ijtimoiy yordam va infratuzilma sohalarida barqaror 
moliyaviy resurslar yaratiladi.

Turkiya, Malayziya, Indoneziya va Misr tajribalari shuni ko‘rsatadiki, davlat tomonidan tartibga solingan 
va shaffof boshqaruv tizimiga ega bo‘lgan vaqf institutlari orqali minglab maktab, kasalxona, ijtimoiy markazlar 
moliyalashtirilmoqda. Misol uchun, Turkiyada Vakiflar Boshqarmasi 2022-yilda 12 mingdan ortiq faol vaqfni 
boshqargan bo‘lib, ular orqali ta’lim, sog‘liqni saqlash va ijtimoiy yordam sohalarida minglab loyihalar amalga 
oshirilgan.

O‘zbekiston tarixida ham vaqf institutlari muhim rol o‘ynagan. Buxoro, Samarqand, Toshkent kabi 
shaharlarda tarixiy obidalar, madrasa va masjidlar, karvonsaroylar aynan vaqf mablag‘lari hisobiga qurilgan va 
yashab kelgan. Hozirda esa ushbu institutni qayta tiklash va zamonaviy boshqaruvga asoslangan vaqf tizimini 
joriy etish zarurati mavjud. Bu yo‘nalishda ayrim diniy tashkilotlar va nodavlat sektor vakillari tomonidan amaliy 
harakatlar boshlangan bo‘lsa-da, huquqiy asoslar, soliq imtiyozlari va institutsional qo‘llab-quvvatlash hali to‘liq 
shakllanmagan.

3. Qard al-hasan (foizsiz kredit)
Qard al-hasan – bu islomiy moliyaning ijtimoiy yo‘naltirilgan, daromadsiz (foizsiz) mikromoliyalashtirish 

vositasi bo‘lib, iqtisodiy faoliyatga jalb etilmagan yoki moliyaviy imkoniyati cheklangan qatlamlar uchun moliyaviy 
inklyuziya eshigini ochadi. Ushbu vosita, ayniqsa, kam ta’minlangan aholi, ayollar, yoshlar va kichik tadbirkorlar 
uchun dastlabki kapital sifatida xizmat qilishi mumkin.

Islom Taraqqiyot Bankining 2018-2022 yillar oralig‘idagi dasturlarida qard al-hasan asosida mikrokredit 
berish orqali 1 milliondan ortiq xonadon moliyaviy tizimga jalb etilgan. Ushbu kreditlar orqali mikrobiznes 
subyektlari yaratilib, ishsizlik darajasi sezilarli darajada kamaygani aniqlangan.

O‘zbekiston sharoitida esa foizsiz kredit tizimi rasmiy moliyaviy institutlar orqali yo‘lga qo‘yilmagan. 
Ammo ayrim nodavlat va diniy tashkilotlar tomonidan qard al-hasan asosida kichik miqyosdagi kreditlash 
amaliyoti kuzatilmoqda. Ushbu mexanizmni rasmiylashtirish va davlat tomonidan qo‘llab-quvvatlash orqali u 
kambag‘allikni kamaytirish va iqtisodiy faollikni oshirishda samarali vositaga aylanishi mumkin.

4. O‘zbekiston tajribasi
O‘zbekistonda islomiy moliya tizimi hali boshlang‘ich bosqichda bo‘lib, mavjud tajriba cheklangan. 2021-

yilda Markaziy bank tomonidan islomiy moliyaviy xizmatlarni joriy etish konseptual hujjati ishlab chiqilgan va 
xalqaro islom moliyasi institutlari bilan hamkorlik boshlangani e’lon qilingan. Jumladan, Islom Taraqqiyot Banki 
bilan infratuzilma loyihalarini moliyalashtirish, Islomiy Taraqqiyot Korporatsiyasi (ICD) orqali kichik biznesni 
qo‘llab-quvvatlash yo‘lga qo‘yilgan.

X U L O S A  V A  T A K L I F L A R 
Islom moliyasi institutlari zamonaviy iqtisodiy tizimda nafaqat alternativ moliyalashtirish vositasi, balki keng 

ma’noda ijtimoiy adolat, tenglik va barqarorlikni ta’minlovchi muhim ijtimoiy institut sifatida faoliyat yuritmoqda. 
Tadqiqot natijalari shuni ko‘rsatadiki, zakot, vaqf va qard al-hasan kabi an’anaviy islomiy moliyaviy mexanizmlar 
bugungi kunda ham o‘z dolzarbligini yo‘qotmagan, balki zamonaviy sharoitga moslashgan holda ijtimoiy 
muammolarning yechimida muhim o‘rin egallamoqda.

Zakot – kambag‘allikka qarshi kurashning eng samarali vositalaridan biri bo‘lib, musulmon jamiyatlarida 
moliyaviy resurslarning adolatli taqsimotini ta’minlaydi. Uni tizimli va shaffof mexanizm asosida amalga oshirish 
orqali davlat ijtimoiy yuklamasini kamaytirish va aholining eng muhtoj qatlamlarini qo‘llab-quvvatlash imkoniyati 
yaratiladi.

Vaqf institutlari esa uzoq muddatli barqaror rivojlanishning asosiy manbai sifatida xizmat qiladi. Ta’lim, 
sog‘liqni saqlash, madaniyat, ilm-fan va ijtimoiy xizmatlarni davlat budjetiga ortiqcha bosim tushirmasdan, 
fuqarolik jamiyatining o‘z ichki resurslari hisobiga moliyalashtirish imkonini beradi. Yaxshi boshqarilgan vaqf 
tizimi davlat va jamiyat o‘rtasidagi ijtimoiy hamkorlikni mustahkamlashda ham muhim rol o‘ynaydi.

Qard al-hasan – foizsiz mikrokredit shaklida moliyaviy imkoniyatdan chetda qolgan aholining iqtisodiy 
faolligini oshirishga xizmat qiluvchi adolatli moliyaviy vositadir. Bu mexanizm ayniqsa kichik va o‘rta biznes, 
ayollar tadbirkorligi, yoshlarga startap loyihalar uchun kapital yaratishda dolzarbdir. Islomiy moliyalashtirishda 
mavjud bo‘lgan bu yondashuv moliyaviy ekspluatatsiya va ortiqcha qarzdorlik xavfini kamaytiradi.

O‘zbekiston sharoitida islom moliyasi institutlari hali to‘liq shakllanmagan bo‘lsa-da, ularning joriy etilishi 
bo‘yicha qator dastlabki bosqichlar amalga oshirilmoqda. Xususan, Islom Taraqqiyot Banki va boshqa xalqaro 
moliya institutlari bilan hamkorlik yo‘lga qo‘yilgan, muayyan konseptual hujjatlar ishlab chiqilgan. Biroq, bu 
tizimning muvaffaqiyatli faoliyat yuritishi uchun quyidagi muhim shart-sharoitlar zarur:

Shariatga mos islomiy moliyaviy faoliyatni tartibga soluvchi aniq va mustahkam huquqiy baza yaratish;
Zakot va vaqf tizimlarini rasmiylashtirish, ularni moliyaviy va ijtimoiy siyosatga integratsiyalash;
Moliyaviy savodxonlikni oshirish va aholining islomiy moliyaga bo‘lgan ishonchini mustahkamlash;
Tegishli moliyaviy institutlar va mutaxassis kadrlar tayyorlash tizimini rivojlantirish;
Xalqaro tajribani chuqur o‘rganish va mahalliy sharoitlarga moslashtirilgan modelni ishlab chiqish.
Umuman olganda, islom moliyasi institutlarini rivojlantirish O‘zbekistonning ijtimoiy-iqtisodiy taraqqiyotida 

ijobiy ta’sir ko‘rsatishi mumkin. Bu institutlar orqali nafaqat muqobil moliyalashtirish vositalari yaratiladi, balki 
ijtimoiy qatlamlar o‘rtasidagi tafovut kamayadi, iqtisodiy inklyuzivlik kuchayadi va barqarorlik mustahkamlanadi. 
Kelgusida davlat siyosati darajasida bu boradagi tashabbuslarni qo‘llab-quvvatlash, ilmiy asoslangan 
strategiyalar ishlab chiqish va amaliy mexanizmlarni yo‘lga qo‘yish dolzarb ahamiyat kasb etadi.

